
Annotatsiya. Mazkur ilmiy maqolada ishlab chiqarishni diversifikatsiya qilishning mohiyati, uning iqtisodiy mazmuni 
va korxona samaradorligiga ta’sir etuvchi asosiy mexanizmlari kompleks tarzda tahlil qilingan. Shu bilan birga, ishlab 
chiqarish samaradorligi tushunchasi va uni baholashda qo‘llaniladigan asosiy ko‘rsatkichlar tizimi batafsil tahlil qilingan. 
Maqolada xorijiy va mahalliy iqtisodchi olimlarning diversifikatsiya bo‘yicha olib borgan ilmiy tadqiqotlari tahlil qilinib, 
ularning nazariy qarashlari umumlashtirilgan. Investitsion, moliyaviy, innovatsion, marketing va tashkiliy-boshqaruv 
mexanizmlari diversifikatsiya jarayonida samaradorlikni oshirishdagi o‘rni chuqur o‘rganilgan. O‘zbekiston iqtisodiyotidagi 
amaliy misollar asosida ilmiy xulosalar va takliflar berilgan.

Kalit soʻzlar: diversifikatsiya, shlab chiqarish samaradorligi, iqtisodiy mexanizmlar, investitsiya, innovatsiya, marketing, 
raqobatbardoshlik, barqaror rivojlanish, moliyaviy siyosat, ishlab chiqarish barqarorligi. 

Abstract. This article comprehensively analyzes the essence of production diversification, its economic content and 
the main mechanisms affecting the efficiency of the enterprise. At the same time, the concept of production efficiency 
and the system of key indicators used to assess it are analyzed in detail. The article analyzes the scientific research 
conducted by foreign and domestic economists on diversification and summarizes their theoretical views. The role of 
investment, financial, innovation, marketing and organizational and management mechanisms in increasing efficiency in 
the diversification process is studied in depth. Scientific conclusions and proposals are given based on practical examples 
from the economy of Uzbekistan.

Key words: diversification, production efficiency, economic mechanisms, investment, innovation, marketing, 
competitiveness, sustainable development, financial policy, production sustainability.

Аннотация. В данной научной статье всесторонне анализируется сущность диверсификации производства, ее 
экономическое содержание и основные механизмы, влияющие на эффективность предприятия. Одновременно 
подробно рассматривается концепция эффективности производства и система ключевых показателей, 
используемых для ее оценки. В статье анализируются научные исследования, проведенные зарубежными и 
отечественными экономистами по диверсификации, и обобщаются их теоретические взгляды. Подробно изучается 
роль инвестиционных, финансовых, инновационных, маркетинговых, а также организационно-управленческих 
механизмов в повышении эффективности процесса диверсификации. На основе практических примеров из 
экономики Узбекистана приводятся научные выводы и предложения.

Ключевые слова: диверсификация, эффективность производства, экономические механизмы, инвестиции, 
инновации, маркетинг, конкурентоспособность, устойчивое развитие, финансовая политика, устойчивость 
производства.

K I R I S H
Zamonaviy bozor iqtisodiyoti sharoitida ishlab chiqarish korxonalarining barqaror rivojlanishini ta’minlash, 

ularning raqobatbardoshligini mustahkamlash va moliyaviy barqarorlikka erishish eng dolzarb masalalardan 
biri hisoblanadi. Jahon iqtisodiyotida globallashuv jarayonlarining jadallashuvi, bozor kon’yunkturasining 
o‘zgaruvchanligi, resurslarning cheklanganligi hamda raqobat muhitining keskinlashuvi korxonalar oldiga 
an’anaviy faoliyat bilan cheklanib qolmasdan, strategik moslashuvchanlikni ta’minlash zaruratini qo‘ymoqda. 
Bunday sharoitda ishlab chiqarishni diversifikatsiya qilish korxona samaradorligini oshirishning muhim strategik 
vositasi sifatida ajralib turadi.

Ishlab chiqarishni diversifikatsiya qilish mohiyatan korxona faoliyatini monotarmoqli tuzilishdan ko‘p 
tarmoqli tuzilishga o‘tkazish, mahsulot assortimentini kengaytirish, yangi bozor segmentlarini o‘zlashtirish 
hamda xizmat turlarini rivojlantirish orqali iqtisodiy xavf-xatarlarni minimallashtirishga qaratilgan strategiyadir. 
Diversifikatsiya korxonalarga bozor talabidagi o‘zgarishlarga tez moslashish, ishlab chiqarish quvvatlaridan 
samarali foydalanish, daromad manbalarini ko‘paytirish va uzoq muddatli barqarorlikni ta’minlash imkonini 
beradi. Natijada ushbu strategiya nafaqat yirik sanoat korxonalari, balki kichik va o‘rta biznes subyektlari 
faoliyatida ham keng qo‘llanilmoqda.

Iqtisodiy adabiyotlarda diversifikatsiya masalasi keng yoritilgan. Xususan, I. Ansoff (1965) diversifikatsiyani 
korxonaning o‘sish strategiyalarining ajralmas qismi sifatida baholab, uni yangi mahsulotlar va bozorlar 
orqali risklarni kamaytirish hamda rivojlanishni ta’minlovchi vosita deb hisoblagan. M. Porter (1985) esa 
diversifikatsiyani raqobat ustunligini shakllantirish, qiymat zanjirida sinergiya yaratish va resurslarni samarali 
taqsimlash mexanizmi sifatida talqin qilgan. Ushbu nazariy yondashuvlar diversifikatsiya orqali ishlab chiqarish 
samaradorligini oshirish imkoniyatlarini ilmiy jihatdan asoslab beradi.

Ishlab chiqarish samaradorligi korxona faoliyatining asosiy natijaviy ko‘rsatkichi bo‘lib, sarflangan resurslar 
(mehnat, kapital, materiallar) bilan erishilgan iqtisodiy natijalar (foyda, mahsulot hajmi, rentabellik) o‘rtasidagi 
nisbat orqali baholanadi. Samaradorlikning oshishi mehnat unumdorligining yuksalishi, mahsulot tannarxining 
pasayishi, foyda hajmining ortishi hamda korxonaning raqobatbardoshligi kuchayishida namoyon bo‘ladi. Shu 
nuqtayi nazardan, diversifikatsiya strategiyasi samaradorlikni oshirishning muhim omili sifatida qaraladi.

O‘zbekiston Respublikasida ishlab chiqarishni diversifikatsiya qilish masalasi alohida ahamiyat kasb 
etmoqda. “2022-2026-yillarda Yangi O‘zbekistonning taraqqiyot strategiyasi”da (PF-60-son Farmon, 2022) 
sanoatni modernizatsiya qilish, mahalliy xomashyoni chuqur qayta ishlash, eksport salohiyatini oshirish va 
tarmoqlararo kooperatsiyani kuchaytirish orqali diversifikatsiyani rivojlantirish ustuvor vazifa sifatida belgilangan. 
Mazkur strategiyaga muvofiq, sanoatning yalpi ichki mahsulotdagi ulushini hamda ishlab chiqarish hajmini 
1,4 baravarga oshirish rejalashtirilgan. Ushbu islohotlar diversifikatsiya strategiyasining amaliy samaradorligini 
oshirmoqda: xususan, 2024 yilda sanoatning qo‘shilgan qiymati 21 foizga yetgan bo‘lsa, 2025-yilda iqtisodiy 
o‘sish sur’atlari 6,7 foiz darajasida prognoz qilinmoqda, bu esa diversifikatsiya va xorijiy investitsiyalar hisobiga 
ta’minlanmoqda. Shuningdek, to‘qimachilik sanoatida mato eksporti 2017-2024-yillarda 5 baravarga (450 mln 
AQSh dollari), kiyim-kechak eksporti esa 6 baravarga (1,2 mlrd AQSh dollari) oshgan. Ushbu ko‘rsatkichlar 
hududiy iqtisodiy rivojlanishni jadallashtirish, yangi ish o‘rinlarini yaratish va aholining farovonligini oshirish 
imkoniyatlarini kengaytirmoqda.

Mazkur tadqiqotning asosiy maqsadi ishlab chiqarishni diversifikatsiya qilish orqali samaradorlikni 
oshirishning nazariy asoslari, iqtisodiy mexanizmlari va amaliy jihatlarini chuqur tahlil qilishdan iborat. Tadqiqot 
jarayonida diversifikatsiyaning mohiyati, turlari va samaradorlikka ta’siri, shuningdek, uni amalga oshirishning 
asosiy mexanizmlari – investitsion, moliyaviy, innovatsion, marketing hamda tashkiliy-boshqaruv jihatlari 
yoritiladi. Amaliy tahlillar asosida O‘zbekiston korxonalaridagi misollar keltirilib, ilmiy xulosalar va amaliy takliflar 
ishlab chiqiladi. Tadqiqot natijalari korxona rahbarlari va iqtisodiy siyosatni shakllantiruvchi subyektlar uchun 
amaliy ahamiyatga ega bo‘ladi.

M A V Z U G A  O I D  A D A B I Y O T L A R  S H A R H I
Ishlab chiqarishni diversifikatsiya qilish masalasi iqtisodiy nazariya va amaliyotda korxonalar strategik 

rivojlanishining muhim yo‘nalishlaridan biri sifatida keng tadqiq etilgan. Diversifikatsiya tushunchasi dastlab 
korxona faoliyatini kengaytirish va risklarni kamaytirish bilan bog‘liq strategik qarorlar kontekstida shakllangan 
bo‘lib, keyinchalik uning ishlab chiqarish samaradorligiga ta’siri iqtisodchi olimlar tomonidan chuqur o‘rganila 
boshlagan. Mazkur bo‘limda diversifikatsiya va ishlab chiqarish samaradorligi masalalariga oid xorijiy hamda 
mahalliy ilmiy tadqiqotlar tahlil qilinadi.

Ishlab chiqarishni diversifikatsiya qilish va uning samaradorlikka ta’siri masalasi iqtisodiy nazariya hamda 
empirik tadqiqotlarda keng yoritilgan. Xorijiy va mahalliy olimlarning ishlari diversifikatsiyani korxonalar 
raqobatbardoshligini oshirish, risklarni kamaytirish va barqaror iqtisodiy o‘sishni ta’minlashning muhim 

strategiyasi sifatida baholaydi. Ushbu yo‘nalishdagi klassik yondashuvlar H.I. Ansoff (1965) va M.E. Porter 
(1985) ilmiy ishlari bilan bog‘liq. Ansoff diversifikatsiyani korxonaning o‘sish matrisi doirasida yangi mahsulotlar 
va bozorlar orqali risklarni tarqatish hamda rivojlanishni jadallashtirish vositasi sifatida talqin qilgan. Porter esa 
diversifikatsiyani raqobat ustunligini shakllantirish, qiymat zanjirida sinergiya yaratish va resurslarni samarali 
taqsimlash mexanizmi sifatida izohlab, diversifikatsiyaning iqtisodiy asoslanganligini baholash uchun “better-off 
test” va “industry attractiveness test” mezonlarini taklif etgan.

Empirik tadqiqotlarda diversifikatsiyaning firma samaradorligiga ta’siri rentabellik, risk darajasi va bozor 
ulushi kabi ko‘rsatkichlar orqali o‘rganilgan. Jumladan, Schommer M. (2019) tomonidan amalga oshirilgan 
meta-tahlilda diversifikatsiya darajasining vaqt o‘tishi bilan o‘zgarishi va uning korxona faoliyati natijalariga ta’siri 
tahlil qilinib, 1980-2010-yillar oralig‘ida diversifikatsiya samaradorligining pasayish tendensiyasi kuzatilgani 
qayd etilgan. Xu va Deng (2020) Xitoyning 230 shahri misolida diversifikatsiyalashgan sanoat tuzilmasi 2008 
yilgi global moliyaviy inqiroz kabi iqtisodiy zarbalarga nisbatan yuqori chidamlilikni ta’minlashini aniqlagan. Shu 
bilan birga, ayrim tadqiqotlarda diversifikatsiyaning salbiy jihatlari ham ko‘rsatib o‘tiladi: xususan, sinergiya 
yaratilmagan holatlarda resurslarning samarasiz taqsimlanishi va boshqaruv murakkablashuvi yuzaga kelishi 
mumkin (Porter, 1987).

O‘zbekiston sharoitida diversifikatsiya masalasi mahalliy olimlar tomonidan ham faol o‘rganilgan. Xodjayev 
B.X. va G‘afurov U.V. (2019) tadqiqotlarida ishlab chiqarishni diversifikatsiya qilish sanoat korxonalarida risklarni 
kamaytirish, eksport salohiyatini oshirish va tashqi bozorlarga chiqish imkoniyatlarini kengaytirishning muhim 
vositasi sifatida baholangan.

O‘zbekiston sanoatida diversifikatsiya jarayonlari 2020-2025-yillar davomida sezilarli faollashganini 
kuzatish mumkin. Xususan, sanoatning yalpi ichki mahsulotdagi ulushi 2020-yildagi taxminan 25 foizdan 
2025-yilning birinchi choragida 27,9 foizga yetgan, ishlab chiqarish hajmi esa qariyb 60 mlrd AQSh dollariga 
oshgan. Eksport diversifikatsiyasi indeksi (Herfindahl-Hirschman indeksi asosida) pasayish tendensiyasini 
namoyon etib, xomashyo mahsulotlarining ulushi hali ham 66 foiz atrofida saqlanib qolayotgan bo‘lsa-da, qayta 
ishlash sanoatida, ayniqsa to‘qimachilik tarmog‘ida ijobiy siljishlar kuzatilmoqda. Jumladan, 2017-2024-yillar 
davomida to‘qimachilik mahsulotlari eksporti 5-6 baravarga oshgani 1-jadval ma’lumotlarida aks ettirilgan.

1-jadval. O‘zbekiston sanoat ko‘rsatkichlari dinamikasi (2020-2025-yillar, mlrd yoki %)

Yil
Sanoat 
YaIM

ulushi (%)

Manufacturing
output (mlrd USD)

Eksport 
o‘sishi (%)

Diversifikatsiya effekti
(eksport ulushi o‘zgarishi, %)

2020 25.0 ~30 -14.6 Xomashyo: ~70
2021 25.5 ~35 +13.2 Xomashyo: ~68
2022 26.0 ~40 +33.0 Xomashyo: ~66
2023 26.5 ~45 +20.0 To‘qimachilik: +5 baravar
2024 27.0 ~55 +22.9 Xomashyo: ~66
2025

(Q1-Q3) 27.9 ~60 +33.0 (H1) Sanoat mahsulotlari: +6.7

Empirik tadqiqotlar diversifikatsiyaning korxona performansiga ta’siri inverted U-shaklida namoyon 
bo‘lishini ko‘rsatadi, ya’ni diversifikatsiyaning o‘rtacha darajasi samaradorlikka ijobiy ta’sir ko‘rsatsa, haddan 
tashqari yuqori darajasi aksincha, salbiy oqibatlarga olib kelishi mumkin (Ali et al., 2019). O‘zbekiston misolida 
ham diversifikatsiya jarayonlari sanoat o‘sish sur’atlarini jadallashtirib, risklarning kamayishiga xizmat qilgani 
kuzatilmoqda. Xususan, 2025 yil yanvar-oktabr oylarida sanoat mahsulotlari hajmi 865,8 trln so‘mni tashkil etib, 
o‘sish sur’ati 6,7 foizga yetgan.

Mahalliy tadqiqotlarda (Levakov, 2024) ishlab chiqarishni diversifikatsiya qilishning innovatsion mexanizmlar 
bilan uyg‘unlashuvi uning iqtisodiy samaradorligini oshirishda muhim omil sifatida e’tirof etiladi. Shu bilan birga, 
ayrim tizimli muammolar saqlanib qolmoqda: xususan, sanoat ishlab chiqarishida xomashyoga yuqori darajada 
bog‘liqlik hali ham mavjudligi qayd etilmoqda (CBU, 2025).

Umumiy xulosa shundan iboratki, diversifikatsiya ishlab chiqarish samaradorligini oshirishning muhim 
strategik vositasi hisoblanadi, biroq uning ijobiy ta’siri sinergiya darajasi, innovatsion yondashuvlar va qulay 
institutsional muhit mavjudligiga bevosita bog‘liqdir (Schommer et al., 2019).

T A D Q I Q O T  M E T O D O L O G I YA S I
Mazkur tadqiqot ishlab chiqarishni diversifikatsiya qilish orqali sanoat korxonalarining samaradorligini 

oshirishning nazariy va amaliy jihatlarini aniqlashga qaratilgan bo‘lib, unda kompleks va tizimli yondashuv 
qo‘llanildi. Tadqiqot jarayonida umumilmiy, maxsus iqtisodiy va empirik tahlil usullaridan keng foydalanildi.

Tadqiqotning nazariy asosini diversifikatsiya strategiyasiga oid klassik va zamonaviy iqtisodiy konsepsiyalar 
tashkil etadi. Jumladan, I. Ansoffning o‘sish strategiyalari modeli, M. Portering raqobat ustunligi va sinergiya 
konsepsiyasi, shuningdek, strategik boshqaruv va sanoat iqtisodiyotiga oid ilmiy yondashuvlar tadqiqotning 
konseptual poydevorini belgiladi. Ushbu nazariy yondashuvlar asosida diversifikatsiyaning samaradorlikka 
ta’sir mexanizmlari ilmiy jihatdan asoslandi.

T A H L I L  V A  N A T I J A L A R
Ishlab chiqarishni diversifikatsiya qilish O‘zbekiston iqtisodiyotida samaradorlikni oshirishning asosiy 

omillaridan biri bo‘lib, u sanoat hajmining o‘sishi, eksport tuzilmasining yaxshilanishi va resurslardan samarali 
foydalanishda o‘z ifodasini topmoqda. 2020-2025-yillar davomida amalga oshirilgan diversifikatsiya siyosati 
natijasida sanoat ishlab chiqarishi sezilarli o‘sishni namoyish etdi: qayta ishlash sanoati (manufacturing output) 
hajmi taxminan 30 mlrd AQSh dollaridan qariyb 60 mlrd AQSh dollariga yetib, ikki baravar o‘sishni ta’minladi. 
Ushbu o‘sish, asosan, to‘qimachilik, kimyo va oziq-ovqat sanoati kabi yuqori qo‘shilgan qiymatga ega qayta 
ishlash tarmoqlarining jadal rivojlanishi hisobiga yuzaga keldi.

Diversifikatsiya jarayonida qo‘llanilgan investitsion, moliyaviy, innovatsion, marketing hamda tashkiliy-
boshqaruv mexanizmlari ishlab chiqarish samaradorligiga ijobiy ta’sir ko‘rsatdi. Xususan, investitsion 
mexanizm yangi ishlab chiqarish quvvatlarini yaratish va mavjud korxonalarni modernizatsiya qilish orqali 
kapital rentabelligini oshirishga xizmat qildi. Innovatsion mexanizm esa raqamli texnologiyalarni joriy etish, 
yangi mahsulot turlarini ishlab chiqish va texnologik jarayonlarni takomillashtirish orqali korxonalarning 
raqobatbardoshligini kuchaytirdi.

Mazkur jarayonlarning natijasi sifatida sanoatning yalpi ichki mahsulotdagi ulushi 2020-yildagi taxminan 
25 foizdan 2025-yilda qariyb 27,9 foizga yetdi. Bu esa ishlab chiqarishni diversifikatsiya qilish mamlakat 
iqtisodiyotining tarkibiy barqarorligini mustahkamlash, sanoat salohiyatini oshirish va uzoq muddatli iqtisodiy 
o‘sishni ta’minlashdagi muhim ahamiyatini tasdiqlaydi.

2-jadval. Diversifikatsiya mexanizmlari va samaradorlik ko‘rsatkichlari
№ Mexanizm turi Asosiy ta’siri Natija (2025 yil)
1 Investitsion Yangi loyihalar va modernizatsiya Sanoat o‘sishi +6.7–7.0%
2 Moliyaviy Mablag‘ taqsimoti va kreditlar Likvidlik va rentabellik o‘sishi
3 Innovatsion Raqamli texnologiyalar joriy etish Mahsulot sifati va eksport +22.9% (H1)

4 Marketing Yangi bozorlarga kirish Eksport geografiyasi kengayishi (AQSh, 
Yevropa)

5 Tashkiliy-boshqaruv Strategik rejalashtirish va monitoring Umumiy samaradorlik +6.8% (Q1)

2-jadvalda keltirilgan tahlil natijalariga ko‘ra, ishlab chiqarishni diversifikatsiya qilish samaradorlikni 
oshirishda sinergiya effektini yuzaga keltirgan. Xususan, sanoat o‘sish sur’atlari 6,7-7,0 foizni tashkil etib, 
iqtisodiy zarbalarga nisbatan chidamlilikni kuchaytirgan. Bu holat Osiyo Taraqqiyot Bankining prognozlariga 
ham mos keladi: unga ko‘ra, 2025-yilda yalpi ichki mahsulotning o‘sish sur’ati 6,6 foiz darajasida bo‘lishi 
kutilmoqda. Biroq, sanoat ishlab chiqarishida xomashyoga bog‘liqlik hanuzgacha yuqori darajada saqlanib 
qolmoqda (taxminan 66 foiz), bu esa kelgusida innovatsion va marketing mexanizmlarini yanada kuchaytirishni 
talab etadi.

Diversifikatsiya mexanizmlari ishlab chiqarish samaradorligiga quyidagi asosiy ko‘rsatkichlar orqali ta’sir 
ko‘rsatmoqda:

1.	 Investitsion mexanizm. Yangi ishlab chiqarish quvvatlarini yaratish va mavjud korxonalarni 
modernizatsiya qilish orqali kapital rentabelligini oshiradi. Jumladan, 2025-yilda sanoat tarmog‘iga yo‘naltirilgan 
investitsiyalar hajmi 20 foizga oshib, yangi loyihalar, xususan to‘qimachilik klasterlari, samaradorlikni 6-8 foizga 
yaxshilashga xizmat qildi.

2.	 Moliyaviy mexanizm. Moliyaviy resurslarni samarali taqsimlash, imtiyozli kreditlar va subsidiyalar 
orqali korxonalarning likvidligini mustahkamlaydi. Diversifikatsiya loyihalariga 4-6 foizlik stavkalarda ajratilgan 
kreditlar sanoat rentabelligini oshirib, uning darajasini taxminan 15-18 foiz atrofida shakllantirdi.

3.	 Innovatsion mexanizm. Raqamli texnologiyalarni joriy etish va yangi mahsulot turlarini ishlab chiqish 
orqali korxonalarning raqobatbardoshligini kuchaytiradi. Xususan, to‘qimachilik sanoatida innovatsion 
yondashuvlar mahsulot sifatini yaxshilab, eksport hajmining 5-6 baravar oshishiga zamin yaratdi.

4.	 Marketing mexanizmi. Yangi bozor segmentlariga kirish, reklama va brending strategiyalarini 
kuchaytirish orqali bozor ulushini kengaytiradi. Natijada eksport geografiyasi Yevropa va AQSh bozorlariga 
kengayib, tashqi savdo hajmi 22-33 foizga oshdi.

5.	 Tashkiliy-boshqaruv mexanizmi. Strategik rejalashtirish, monitoring va boshqaruv jarayonlarini 
takomillashtirish orqali resurslardan foydalanishni optimallashtiradi hamda umumiy ishlab chiqarish 
samaradorligini 6-7 foizga oshirishga xizmat qiladi.

3-jadval. Sanoat diversifikatsiyasi natijalari (2020–2025 yillar dinamikasi)

Yil Sanoat o‘sishi (%) Eksport diversifikatsiyasi (xomashyo 
ulushi, %)

Samaradorlik effekti (rentabellik 
o‘sishi, %)

2020 - ~70 Bazaviy
2021 +8.0 ~68 +5
2022 +6.0 ~66 +8
2023 +6.5 ~66 +10
2024 +6.5 ~66 +12
2025 +6.7–7.0 ~65 (prognoz) +15–18

3-jadvalda keltirilgan natijalar shuni ko‘rsatadiki, ishlab chiqarishni diversifikatsiya qilish sanoat o‘sish 
sur’atlarini barqarorlashtirib, ularni o‘rtacha 6-7 foiz darajasida ta’minladi, eksport tuzilmasini yaxshiladi hamda 
korxonalar rentabelligini 15-18 foizgacha oshirdi. Mazkur ijobiy tendensiyalar “O‘zbekiston-2030” strategiyasi 
doirasida amalga oshirilayotgan tarkibiy islohotlar va 2025 yilda sanoat tarmog‘iga yo‘naltirilgan investitsiyalar 
oqimi bilan bevosita bog‘liqdir.

Shu bilan birga, sanoat ishlab chiqarishida xomashyo mahsulotlarining ulushi hanuzgacha yuqori bo‘lib, 
taxminan 65-66 foizni tashkil etmoqda. Bu holat global xomashyo narxlaridagi tebranishlarga nisbatan 
iqtisodiyotning bog‘liqligini saqlab qolayotganini ko‘rsatadi. 2025-yil uchun xomashyo ulushining biroz pasayishi 
(taxminan 65 foizgacha) qayta ishlangan va tayyor mahsulotlar, xususan to‘qimachilik va kimyo sanoati 
mahsulotlari ulushining oshishi bilan izohlanadi.

Prognozlarga ko‘ra, agar ishlab chiqarishni diversifikatsiya qilish siyosati izchil davom ettirilsa, 2026-2030-
yillar davomida sanoat rentabelligi yanada oshadi hamda xomashyo mahsulotlarining umumiy ulushi 60 foizdan 
past darajaga tushishi mumkin. Ushbu bashoratlar Osiyo Taraqqiyot Banki va Jahon banki tomonidan taqdim 
etilgan o‘rta muddatli prognozlar bilan ham mos keladi.

X U L O S A  V A  T A K L I F L A R
Mazkur tadqiqot natijalariga ko‘ra, ishlab chiqarishni diversifikatsiya qilish O‘zbekiston sanoat korxonalarida 

samaradorlikni oshirishning muhim strategik vositasi ekanligi tasdiqlandi. Diversifikatsiya korxonalar faoliyatini 
monotarmoqli tuzilishdan ko‘p tarmoqli tuzilishga o‘tkazish, mahsulot assortimentini kengaytirish va yangi 
bozorlarga chiqish orqali iqtisodiy xavf-xatarlarni kamaytirish, resurslardan samarali foydalanish hamda 
barqaror iqtisodiy o‘sishni ta’minlash imkonini beradi.

2020–2025 yillar davomida amalga oshirilgan diversifikatsiya siyosati natijasida sanoat ishlab chiqarishining 
o‘sish sur’atlari o‘rtacha 6,5–7,0 foizni tashkil etdi, qayta ishlash sanoati (manufacturing output) hajmi ikki 
baravarga oshdi, eksport tarkibida xomashyo mahsulotlari ulushi qariyb 70 foizdan 65–66 foizgacha qisqardi, 
sanoat korxonalarining rentabellik darajasi esa 15–18 foizga yetdi. Ushbu natijalar investitsion, moliyaviy, 
innovatsion, marketing hamda tashkiliy-boshqaruv mexanizmlarining o‘zaro uyg‘un ishlashi natijasida sinergiya 
effekti yuzaga kelganini ko‘rsatadi.

Diversifikatsiya nazariy jihatdan I. Ansoff va M. Porter yondashuvlariga asoslanib, amaliyotda esa “2022–
2026 yillarda Yangi O‘zbekistonning taraqqiyot strategiyasi” hamda “O‘zbekiston – 2030” strategiyasi doirasida 
muvaffaqiyatli amalga oshirilmoqda. Xususan, to‘qimachilik sanoati misolida diversifikatsiya tayyor mahsulotlar 
ulushining oshishiga, eksport hajmining 5–6 baravarga ko‘payishiga va tarmoq raqobatbardoshligining 
kuchayishiga xizmat qildi. Shu bilan birga, sanoatda xomashyoga bog‘liqlikning saqlanib qolayotgani global 
bozor narxlaridagi tebranishlarga nisbatan iqtisodiyotning qaramligini oshirayotgan muhim muammo sifatida 
qolmoqda. Umuman olganda, diversifikatsiya korxonalar samaradorligini oshirish, iqtisodiy barqarorlikni 
ta’minlash va milliy iqtisodiyotning raqobatbardoshligini yuksaltirishda hal qiluvchi rol o‘ynaydi.

Ilmiy tahlil natijalari asosida quyidagi amaliy takliflar ishlab chiqildi:
·	 Investitsion mexanizmni kuchaytirish: diversifikatsiya loyihalari uchun soliq imtiyozlari va subsidiyalarni 

kengaytirish, xorijiy investitsiyalarni jalb etishda “yashil yo‘lak” tizimini takomillashtirish;
·	 Innovatsion faoliyatni rag‘batlantirish: raqamli texnologiyalar (sun’iy intellekt, Big Data) va ilmiy-tadqiqot 

ishlari uchun davlat grantlarini oshirish, innovatsion klasterlarni rivojlantirish;

·	 Moliyaviy mexanizmni takomillashtirish: diversifikatsiya loyihalari uchun past foizli kreditlar (4-6 foiz) va 
kafolat fondlarini kengaytirish, moliyaviy monitoring tizimini raqamlashtirish;

·	 Marketing strategiyasini rivojlantirish: Yevropa, AQSh va Osiyo bozorlariga chiqish uchun “Made in 
Uzbekistan” milliy brendini faol targ‘ib qilish, xalqaro ko‘rgazma va savdo yarmarkalarida ishtirokni kengaytirish;

·	 Tashkiliy-boshqaruv mexanizmini optimallashtirish: korxonalar tuzilmasini moslashuvchan qilish, 
strategik rejalashtirish va monitoring tizimlarini joriy etish, kadrlar malakasini oshirish bo‘yicha maxsus 
dasturlarni amalga oshirish.

Mazkur takliflar izchil amalga oshirilgan taqdirda, ishlab chiqarishni diversifikatsiya qilish samaradorligi 
yanada oshib, O‘zbekiston iqtisodiyotining barqaror va uzoq muddatli rivojlanishiga sezilarli hissa qo‘shadi. 
Kelgusidagi tadqiqotlarda diversifikatsiyaning ekologik va ijtimoiy ta’sirini chuqurroq o‘rganish maqsadga 
muvofiq hisoblanadi.

